
РЕПУБЛИКА МАКЕДОНИЈА

МИНИСТЕРСТВО ЗА ТРУД И СОЦИЈАЛНА ПОЛИТИКА

П Р Е Д Л О Г - З А К О Н

за  изменување и дополнување на Законот за заштита на децата 

Скопје, ноември 2014 година
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ
Потребата од донесување на Закон за изменување и  дополнување на Законот за заштита на децата се наметна пред се од неговата практична примена. 
Во предлог законот се дава можност згрижување и воспитание на децата да се организира во детска градинка/центар за ран детски развој во состав на правни лица за потребите на вработените како и во образовна институција за образование на стручен кадар за предучилишно воспитание, како и можноста во состав на јавна детска градинка, односно детска градинка во приватна сопственост да се формира центар за ран детски развој како објект. 

Со предложените измени и дополнувања се воведува електронска апликација на барање за остварување на правото на детски додаток. 

Предложените измени и дополнувања на Законот за заштита на децата содржат решенија со кои се врши доусогласување со Законот за општата управна постапка. 

Со предложените измени и дополнувања се утврдуваат условите кои треба да ги исполни директор на приватна установа за деца - детска градинка /центар за ран детски развој, приватна установа за деца – детско одморалиште и раководно лице во организациона единица во состав на правно лице. 
Со предложените измени и дополнувања на Законот за заштита на децата се врши намалување на  бројот на членовите на комисијата за лиценцирање со цел за поефикасно работење на комисијата. 
Со предложените измени и дополнувања на Законот за заштита на децата, а во функција на подобрување и подигнување на  здравата исхрана на децата во установите за деца, се предлага пропишување на Стандарди за исхрана и оброци во установите за деца. 
Се уредува постапката за основање на установи за деца во насока на олеснување при основањето на установите за деца, како и скратување на постапката при промена на седиштето/ просторните услови на установите за деца.
Се уредува начинот на претставување на прирачниците и детските списанија и изборот на истите од страна на родителите во установите за деца и доуредување на начинот на утврдување на цените на услугите и  износот на надоместок на трошоците за престој во установата за деца што паѓа на товар на родителите.
II. ЦЕЛИ, НАЧЕЛА И ОСНОВНИ РЕШЕНИЈА

Предлогот на Законот за изменување и дополнување на Законот за заштита на децата се заснова на истите начела согласно со кои е  донесен Законот за заштита на децата.
Во предлог законот се предлага решение со кое се дава можност згрижување и воспитание на децата да може да се организира во детска градинка/центар за ран детски развој во состав на правни лица за потребите на вработените како и во образовна институција за образование на стручен кадар за предучилишно воспитание, како и можноста во состав на јавна детска градинка, односно детска градинка во приватна сопственост да се формира центар за ран детски развој како објект. 

Со предлог законот се воведува електронска апликација на барање за остварување на правото на детски додаток во центрите за социјална работа, која одредба е со одложно дејство. 

Предложените измени и дополнувања на Законот за заштита на децата содржат решенија со кои се врши доусогласување со Законот за општата управна постапка. 

Со предложените измени и дополнувања се утврдуваат условите кои треба да ги исполни директор на приватна установа за деца - детска градинка /центар за ран детски развој приватна установа за деца – детско одморалиште и раководно лице во организациона единица во состав на правно лице. 

Се дава решение за  намалување на  бројот на членовите на комисијата за лиценцирање со цел за поефикасно работење на комисијата. 

Со предложените измени и дополнувања, во функција на подобрување и подигнување на  здравата исхрана на децата во установите за деца, се предлага пропишување на Стандарди за исхрана и оброци во установите за деца. 
Се дава решение за утврдување на постапката за основање на установи за деца во насока на олеснување при основањето на установите за деца, како и скратување на постапката при промена на седиштето/ просторните услови на установите за деца.
Се уредува начинот на претставување на прирачниците и детските списанија и изборот на истите од страна на родителите во установите за деца и доуредување на начинот на утврдување на цените на услугите и  износот на надоместок на трошоците за престој во установата за деца што паѓа на товар на родителите.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Овој закон не предизвикува фискални импликации.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
 Овој закон не предизвикува материјални обврски за одделни субјекти.

.
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА

ЗАКОНОТ ЗА ЗАШТИТА НА ДЕЦАТА

Член  1

                 Во Законот за заштита на децата („Службен весник на Република Македонија“ бр. 23/13, 12/14, 44/14 и 144/14), во член 16 по ставот (3) се додаваат два  нови става (4) и (5) кои гласат:



„(4) Згрижување и воспитание на децата може да се организира и обезбедува и во детска градинка/ центар за ран детски развој, основани од страна и во состав на правни лица за потребите на вработените, согласно условите утврдени со овој закон, како организациона единица во состав на правното лице, со која ќе раководи лице кое ги исполнува условите согласно овој закон, именувано од одговорното лице во правното лице. 

 

(5) Во состав на високо образовна институција за образование на стручен кадар за предучилишно воспитание, во функција на поуспешно реализирање на практичната дејност на факултетот, може да се основа  детска градинка/ центар за ран детски развој како организациона единица согласно условите утврдени со закон. “




Член 2

Во член 41 по ставот (1) се додава нов став (2) кој гласи:

„(2) По исклучок на ставот (1) од овој член  постапката за  остварување/продолжување на правото на детски додаток, може да се поведе и преку електронска апликација упатена во Центарот за социјална работа.  

Ставовите (2), (3), (4), (5), (6) и (7) стануваат ставови (3), (4), (5), (6), (7) и (8).

Член 3 

По член 46 се додава нов член 46-а кој гласи:

“Член 46-а

 (1) Доколку министерот по жалба против решението на центарот за социјална работа од член 42 став (2) од овој закон не донесе решение во рок од 60 дена, подносителот на жалбата може да го извести Државниот управен инспекторат во рок од пет работни дена.

              (2) Државниот управен инспекторат е должен во рок од 10 дена од денот на прием на известувањето од ставот (1) на овој член  да изврши надзор  во Министерството дали е спроведена постапката согласно со закон и во рок од три работни дена од денот на извршениот надзор да го информира подносителот на известувањето. 

            (3) Инспекторот од Државниот управен инспекторат по извршениот надзор согласно со закон донесува решение со кое го задолжува министерот  во рок од 10 дена да одлучи по поднесената жалба, односно да ја  уважи или одбие жалбата и да го извести инспекторот за донесениот акт. Кон известувањето се доставува копија од актот со кој одлучил по поднесената жалба.
      
 (4) Доколку министерот не одлучи во рокот од ставот (3) на овој член, инспекторот ќе поднесе барање за поведување на прекршочна постапка за прекршок утврден во Законот за управната инспекција и ќе определи дополнителен рок од пет работни дена, во кој министерот ќе одлучи по поднесената жалба  за што во истиот рок ќе го извести инспекторот за донесениот акт. Кон известувањето се доставува копија од актот со кој одлучил по поднесеното барање. Инспекторот во рок од три работни  дена го информира подносителот на барањето за преземените мерки. 

            (5) Доколку министерот не одлучи и во дополнителниот рок од ставот (4) од овој член, инспекторот во рок од три работни дена ќе поднесе пријава до надлежниот јавен обвинител и во тој рок ќе го информира подносителот на барањето за преземените мерки. 
              (6) Доколку инспекторот не постапи по известувањето од ставот (1) на овој член, подносителот на жалбата во рок од пет работни дена има право да поднесе приговор до писарницата на директорот на Државниот управен инспекторат. Доколку директорот нема писарница, приговорот се поднесува во писарницата на седиштето на Државниот управен инспекторат.

            (7) Директорот на Државниот управен инспекторат е должен во рок од три работни дена да го разгледа приговорот од ставот (6) на овој член  и доколку утврди дека инспекторот не постапил по известувањето од подносителот на жалбата согласно ставовите (2) и (3)  на овој член или не поднесе пријава согласно ставовите (4) и (5) на овој член,  директорот на Државниот управен инспекторат ќе поднесе барање  за поведување на прекршочна постапка за инспекторот за прекршок утврден во Законот за управната инспекција и ќе определи дополнителен рок  од пет работни дена во кој инспекторот ќе изврши надзор во надлежниот орган  дали е спроведена постапката согласно законот и во рок од три работни дена од денот на извршениот надзор да го информира подносителот на жалбата за преземените мерки.

            (8) Доколку инспекторот не постапи и во дополнителниот рок од ставот (7)   од овој член, директорот на Државниот управен инспекторат ќе поднесе пријава до надлежниот јавен обвинител против инспекторот и во рок од три работни дена ќе го информира подносителот на приговорот за преземените мерки.
           (9) Во случајот од ставот (8) на овој член, директорот на Државниот управен инспекторат  веднаш, а најдоцна во рок од еден работен ден, ќе овласти друг инспектор да го спроведе надзорот веднаш.

          (10) Во случаите од ставот (9) на овој член, директорот на Државниот управен инспекторат во рок од три работни дена ќе го информира подносителот на жалбата за преземените мерки.
             (11) Доколку директорот на Државниот управен инспекторат не постапи согласно со ставот (7) од овој член, подносителот на жалбата може да поднесе пријава до надлежниот јавен обвинител во рок од осум работни дена. 

(12) Доколку министерот не одлучи во рок од ставот (5) на овој член, подносителот на жалбата може да поведе управен спор пред надлежниот суд.

(13) Постапката пред Управниот суд е итна.





Член 4

Во членот 73 ставот (1) се менува и гласи:

„(1)  Во состав на јавна детска градинка, односно детска градинка во приватна сопственост може да се формира центар за ран детски развој со одлука на основачот како објект  под услови утврдени со овој  закон.“ 

Во ставот (5) зборовите „новите правни лица“ се заменуваат со зборот „основачите“.





Член 5

Во членот 100 по ставот (4) се додава нов став (5) кој гласи:

„Стандарди за исхрана и оброци во установи за деца по претходно мислење на Комитетот за здравје и животна средина при Владата на Република Македонија   донесува министерот.“ 





Член 6
    Во член (102)  ставот (1) се менува и гласи: 

„(1) Установата за деца може да започне со работа откако по поднесено барање за вршење на дејноста од страна на основачот, министерот ќе утврди дека се исполнети условите утврдени со овој закон и другите прописи, и ќе донесе решение за вршење на дејноста.“
Во ставот (4) по зборoвите  „установата за деца“ се додаваат зборовите „во рок од 15 дена од денот на добивање на решението“.




Член 7
По членот 102 се додава нов член 102-а кој гласи:





„Член 102-а

(1) Детска градинка/ центар за ран детски развој, како организациона единица основани од страна и во состав на правни лица од став (4) на член 16 од овој закон и на детска градинка/ центар за ран детски како организациона единица во состав на високо образовна институција за образование од став (5) на член 16 од овој закон, може да започне со работа по поднесено барање и добиено решение за вршење на дејноста согласно член 102 од овој закон.

 (2)  За организационата единица од член 16  ставови (4) и (5) од овој закон, се применуваат одредбите од овој закон кои се однесуваат на почнувањето со работа на установа за деца, на кадарот во приватните установи за деца, надзорот над работата на установите за деца, инспекцискиот надзор, на евиденцијата и документацијата во областа на згрижувањето и воспитанието на деца и програмите за вршење на дејноста . 

(3) За отпочнување со работа на нов објект во состав на установа за деца основачот по донесена одлука и  прибавено мислење од министерството поднесува барање до министерот, а по добиено мислење на комисијата од член 102 став (2) на овој закон,  министерот донесува решение за вршење на дејноста доколку се исполнети условите од овој закон.
(4) Во случај на промена на седиштето/просторните услови на установата за деца, организационата единица во состав на правното лице, детска градинка/центар за ран детски во состав на високо образовна институција за образование, по поднесено барање од основачот, а по мислење на комисијата од член 102 став (2) на овој закон министерот донесува решение за промена на седиштето/просторните услови.“ 





Член 8
Во член 104 зборовите „одредени работи од“ се бришат.

Член 9
По членот 113 се додава нов член 113-а кој гласи:





„Член 113-а

(1) Доколку  министерот од членовите  78 став (3), 88 став (2) и 102 став (1) од овој закон не донесе решение, односно не го одбие барањето за донесување на решение во рок од 60 дена, подносителот на барањето има право во рок од три работни дена по истекот на тој рок да поднесе барање до писарницата на  министерот за донесување на решение и министерот да донесе решение. 

(2) Формата и содржината на барањето од ставот (1) на овој член ги пропишува министерот.

(3) Кон барањето за донесување на решението од ставот (1) на овој член подносителот на барањето  доставува и копија од барањето од членовите  78 став (1), 88 став (1) и 102 став (1) од овој закон. 

(4) Министерот е должен  во рок од пет работни дена од денот на поднесување на барањето од ставот (1) на овој член, до писарницата на министерот да донесе решение со кое барањето за добивање решение е уважено или одбиено. Доколку министерот нема писарница, барањето се поднесува во писарницата на Министерството.

(5) Доколку министерот не донесе решение во рокот од ставот (4) на овој член, подносителот на барањето може да го извести Државниот управен инспекторат во рок од пет работни дена.

          (6) Државниот управен инспекторат е должен во рок од 10 дена од денот на приемот на известувањето од ставот (5) на овој член  да изврши надзор во Министерството дали е спроведена постапката согласно со закон и во рок од три работни дена од денот на извршениот надзор да го информира  подносителот на барањето за преземените мерки. 
            (7) Инспекторот од Државниот управен инспекторат по извршениот надзор согласно со закон донесува решение со кое го задолжува министерот  во рок од 10 дена да одлучи по поднесеното барање, односно да го  одобри или одбие барањето и да го извести Државниот управен инспекторат за донесениот акт. Кон известувањето се доставува копија од актот со кој одлучил по поднесеното барање.

           (8) Доколку министерот не одлучи во рокот од ставот (7) од овој член, инспекторот ќе поднесе барање за поведување на прекршочна постапка за прекршок утврден во Законот за управната инспекција и ќе определи дополнителен рок од пет работни дена, во кој министерот ќе одлучи по поднесеното барање  за што во истиот рок ќе го извести инспекторот за донесениот акт. Кон известувањето се доставува копија од актот со кој одлучил по поднесеното барање. Инспекторот во рок од три работни  дена го информира подносителот на барањето за преземените мерки. 

           (9) Доколку министерот не одлучи и во дополнителниот рок од ставот (8) на овој член, инспекторот во рок од три работни дена ќе поднесе пријава до надлежниот јавен обвинител и во тој рок ќе го информира подносителот на барањето за преземените мерки. 
            (10) Доколку инспекторот не постапи по известувањето од ставот (5) на овој член, подносителот на барањето во рок од пет работни дена има право да поднесе приговор до писарницата на директорот на Државниот управен инспекторат. Доколку директорот нема писарница, приговорот се поднесува во писарницата на седиштето на Државниот управен инспекторат.

             (11) Директорот на Државниот управен инспекторат е должен во рок од три работни дена од денот на приемот да го разгледа приговорот од ставот (10) на овој член и доколку утврди дека инспекторот не постапил по известувањето од подносителот на барањето од ставот (5) на овој член или не поднесе пријава согласно со  ставот (9) на овој член,  директорот на Државниот управен инспекторат ќе поднесе барање  за поведување на прекршочна постапка за инспекторот за прекршок утврден во Законот за управната инспекција и ќе определи дополнителен рок  од пет работни дена во кој инспекторот ќе изврши надзор во надлежниот орган  дали е спроведена постапката согласно со закон и во рок од три работни дена од денот на извршениот надзор да го информира подносителот на барањето за преземените мерки.

            (12)  Доколку инспекторатот не постапи и во дополнителниот рок од ставот (11)   на  овој член,  директорот на Државниот управен инспекторат ќе поднесе пријава до надлежниот јавен обвинител против инспекторот,  и во рок од три работни дена ќе го информира подносителот на приговорот за преземените мерки.
            (13) Во случај на ставот (12) на овој член, директорот на Државниот управен инспекторат  веднаш, а најдоцна во рок од еден работен ден, ќе овласти друг инспектор да го спроведе надзорот веднаш.

            (14) Во случаите на ставот (13) на  овој член,  директорот на Државниот управен инспекторат во рок од три работни дена ќе го информира подносителот на барањето за преземените мерки.
             (15) Доколку директорот на Државниот управен инспекторат не постапи согласно со ставот (11) од овој член, подносителот на барањето може да поднесе пријава до надлежниот јавен обвинител во рок од осум работни дена. 

(16) Доколку министерот не одлучи во рокот од ставот (9) на овој член, подносителот на барањето може да поведе управен спор пред надлежниот суд.

(17) Постапката пред Управниот суд е итна.

(18) Подзаконскиот акт од ставот (2) на овој член се донесува во рок од три месеци од денот на донесувањето на овој закон.
              (19) По донесувањето на подзаконскиот акт од ставот (2) на овој член истиот веднаш, а најдоцна во рок од 24 часа се објавува на веб страницата на министерството.





Член 10
Во член 120 ставот (12) се брише.

Член 11
Во член 130 во ставот (4) алинеја три, зборовите:  „именува и разрешува“ се заменуваат со зборот „предлага“.

Член 12
По членот 167 се додава нов член 167-а кој гласи:





„Член 167-а

(1) За директор на приватна установа за деца - детска градинка /центар за ран детски развој може да биде избрано лице кое покрај општите услови утврдени со закон и условите утврдени во членот 142 од овој закон е со високо образование (со стекнати 240 кредити според ЕКТС или завршен VII1 степен) и ги исполнува условите утврдени во членот 167 од овој закон за воспитувач, за  стручен работник, за стручен соработник, лице со завршен филолошки факултет - наставна студиска програма  и специјалистички студии за предучилишни педагози, правник и економист со високо образование (со стекнати 240 кредити според ЕКТС или завршен VII1) и да поседува важечка лиценца за директор за установа за деца. 

(2) За директор на приватна установа за деца – детско одморалиште може да биде избрано лице кое покрај општите услови утврдени со закон и условите утврдени во членот 142 од овој закон е со високо образование (со стекнати 240 кредити според ЕКТС или завршен VII1 степен) и да поседува важечка лиценца за директор за установа за деца. 
(3) Лицето кое ќе раководи  со организациона единица во состав на правното лице од член 16 ставови (4) и (5) од овој закон, треба да ги исполнува условите од став (1) на овој член.“




Член  13
Во член 168 по ставот (12) се додава нов став (13) кој гласи:

„(13) Воспитната - образовната работа во детска градинка, односно центар за ран детски развој, за деца со пречки во развојот се изведува според програма за рано учење и развој  за деца со пречки во развојот базирана врз Стандардите за рано учење и развој, која ја изготвува Бирото за развој на образованието, а ја донесува министерот.”

Ставовите (13) и (14) стануваат ставови (14) и (15).

Член  14
Во член 172 во ставот (2) по зборовите „здравствена установа“ се става запирка и се додава зборот „основачот“.

Член 15
              Во членот 173 по ставот (3) се додаваат  два нови става (4) и (5) кои гласат:
 

   “(4) Установата за деца е должна на родителите да им ги претстави прирачниците и детските списанија кои се одобрени со решение од страна на министерот. 
    (5) Родителите имаат право  за своите деца во установата за деца да изберат прирачници и списанија кои се во функција за реализација на  воспитно образовните активности .“
Член  16

                Член 176 се менува и гласи:

„Комисијата од член 175 од овој закон  е составена  од девет члена и тоа  од: Министерството за труд и социјална политика - четири члена, Министерство за образование и наука - еден  член, Министерство за финансии - еден член,  Биро за развој на образованието - еден член и од факултети и институти за општествено хуманистички науки - два члена.“

Член  17

Во член 177-а, став (2) алинејата 1 се менува и гласи:

„ - да има диплома или уверение за завршено соодветно образование согласно со членовите, 120 ставови (2) и (3) за директори на установи за деца, 136 ставови (1), (2), (3), (4) и (5) за даватели на јавни услуги за згрижување и воспитание на деца за јавни установи за деца,  член 167 став (1) точки 1, 2, 3, 4, 5, 6 и 7 даватели на јавни услуги за згрижување и воспитание на деца за приватни установи за деца, член 77 став (1) алинеја 2  и член 87 став (1) алинеја 1 од овој закон,“.
Член 18

Во член 177-ј во  ставот (5) по зборовите „ лице, член на комисијата“ се додаваат  зборовите „ или административно лице од министерството“. 
Член  19

Во член 191 во ставот (1) по зборовите „ ги  дава јавната установа за деца“ се додаваат зборовите „за остварување на програмите“, а по зборовите „ги утврдува министерот“ се додаваат зборовите „ со акт.“ 


Во ставот (2) по зборовите „ односно од општината и општината во градот Скопје“ се додаваат зборовите  „за остварување на програмите “. 

По ставот (5) се додава нов став (6) кој гласи:

           „(6) Цените на услугите што ги утврдува советот на основачот на јавните установи за деца основани од општината и градот Скопје, односно од општината и општината во градот Скопје и износот на надоместок на трошоците за престој во установата за деца што паѓа на товар на родителите чии деца ги користат нивните услуги не смеат да бидат пониски од цените утврдени  со актот од став (1) на овој член.“


Ставовите (6), (7) и (8) стануваат ставови (7), (8) и (9).
                                                                          Член 20
                   Во член   228  во став (1) по  алинејата 17 се додава нова алинеја 18 која гласи:

          “ - на родителите не им ги претстави и не им дозволи да изберат  прирачници и детски списанија кои се во функција за реализација на активностите во установата за деца (член 173 ставови (4) и (5))”.





Член 21

Подзаконските акти предвидени со овој закон, министерот ќе ги донесе во рок од три месеци од денот на влегувањето во сила на овој закон.

Член 22

Се овластува Законодавно-правната комисија на Собранието на Република Македонија да утврди пречистен текст на Законот за заштита на децата.

Член 23

Одредбите  од членот 2 од овој закон  ќе започнат  да се применуваат  од 1 декември  2016 година.
 Одредбите  од членовите 17 и 18 од овој закон ќе започнат  да се применуваат  од денот на примената на одредбите од членовите 12 и 29  од Законот за изменување и дополнување на законот за заштита на децата („Службен весник на Република Македонија“ бр.12/14)  .

Член 24

Овој закон влегува во сила осмиот ден од денот на објавувањето во „Службен весник на Република Македонија“.

ОБРАЗЛОЖЕНИЕ НА ПРЕДЛОГ-ЗАКОНОТ ЗА ДОПОЛНУВАЊЕ  НА ЗАКОНОТ ЗА ЗАШТИТА НА ДЕЦАТА
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ НА ЗАКОНОТ ЗА  ДОПОЛНУВАЊЕ НА ЗАКОНОТ ЗА ЗАШТИТА НА ДЕЦАТА

Со членот 1 се интервенира во  членот 16 од законот и се предлага решение  со кое   згрижување и воспитание на децата може да се организира и во состав на правни лица за потребите на вработените како и во образовна институција за образование на стручен кадар за предучилишно воспитание како организациони единици.

Со членот 2 се предлага воведување на  електронско аплицирање во центрите за социјална работа на барање за остварување/продолжување на правото на детски додаток која одредба е со одложна примена од 1 декември 2016 година.

Со членот 3, во новиот член 46-а се врши доусогласување со Законот за општата управна постапка. 

Со членот 4 се интервенира во членот 73 и се предлага решение со кое во состав на јавна детска градинка, односно детска градинка во приватна сопственост може да се формира центар за ран детски развој како објект со одлука на основачот.

Во членот 5 со членот 100 во функција на подобрување и подигнување на здравата исхрана на децата во установите за деца, се предлага пропишување на Стандарди за исхрана и оброци во установи за деца.

Со членот 6 се интервенира во членот  102 од законот со  допрецизирање на постапката за донесување на  решение за вршење на дејноста. 
Во членот 7 со новиот член 102-а се утврдува постапката за добивање решение за вршење на дејноста во детска градинка/ центар за ран детски развој, како организациона единица основани од страна и во состав на правни лица и на детска градинка/ центар за ран детски како организациона единица во состав на високо образовна институција за образование, како и постапката за отпочнување со работа на нов објект во состав на установа за деца и во случај на промена на седиштето/ просторните услови на установата за деца, организационата единица во состав на правното лице, детска градинка/ центар за ран детски во состав на високо образовна институција за образование.
Во членот 8  предложеното решение во членот 104 е од технички карактер.

Со членот 9 во новиот член 113-а се врши доусогласување зо Законот за општата управна постапка. 

Во членот 10 се интервенира во членот 120 да не постои ограничување на мадатот за директор.

Во членот  11  предложеното решение во членот 130 е од технички карактер.

Со членот  12  во новиот член 167-а  се утврдуваат условите кои треба да ги исполнува директорот на приватна установа за деца - детска градинка /центар за ран детски развој, приватна установа за деца – детско одморалиште и раководното лице во организациона единица во состав на правно лице.

Со членот 13  во членот  168 се предлага решение  за донесување на програма за рано учење и развој  за деца со пречки во развојот базирана врз Стандардите за рано учење и развој, за  воспитната  - образовната работа во детска градинка / центар за ран детски развој.  
Во членот  14 со предложеното решение во членот 172 се предлага и основачот на установата за деца  да биде известен доколку се наруши здравствената состојба на децата во  установата.
Со членот 15 се врши дополнување на членот 173 и се уредува начинот на претставување на прирачниците и детските списанија во установа за деца и изборот на истите од страна на родителите.
Со членот 16  во изменетиот член  175 се предлага решение од практични причини со намалување на бројот на членови на Комисијата за лиценцирање, а во функција на зголемување на ефикасноста на работата на комисијата.

Во членовите 17 и 18 се интервенира во членовите 177-а и 177-ј поради нивно доусогласување со членовите 5 и 20 од Законот за изменување и дополнување на Законот за заштита на децата („Службен весник на Република Македонија“ бр.44/14).

Со членот 19  во членот  191 се врши доуредување на начинот на утврдување на цените на услугите и  износот на надоместок на трошоците за престој во установата за деца што паѓа на товар на родителите.
Со членот 20 се интервенира во прекршочните одредби од член 228 со определување на глоба.
Во членот 21 се утврдува рокот на донесување на подзаконските акти.

             Со членот 22 се овластува Законодавно-правната комисија на Собранието на Република Македонија да утврди пречистен текст на Законот за заштита на децата.


Со членот 23 се утврдува одложна примена на одредби од предлог законот.

Со членот 24 се уредува влегувањето во сила на законот.

II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Решенијата содржани во одредбите од овој закон се меѓусебно поврзани и истите се однесуваат на иста правна работа.

III.ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

 Потребата од донесување на Закон за изменување и  дополнување на Законот за заштита на децата е заради овозможување и на други правни лица да даваат услуги за згрижување и воспитание на деца од предучилишна возраст, во детска градинка/центар за ран детски развој како организациони единици.  Во функција на подобрување и подигнување на здравата исхрана на децата во установите за деца, се предлага пропишување на Стандарди за исхрана и оброци во установите за деца. Се допрецизира постапката за основање на установи за деца во насока на олеснување при основањето на установите за деца, како и скратување на постапката при промена на седиштето/ просторните услови на установите за деца, а се  уредува  и начинот на претставување на прирачниците и детските списанија во установите за деца и изборот на истите од страна на родителите.
ТЕКСТ НА ОДРЕДБИ ОД ЗАКОНОТ ЗА ЗАШТИТА НА ДЕЦАТА КОИ СЕ МЕНУВААТ

Член 16 

(1) Згрижување и воспитание на децата се организира и обезбедува во јавни и приватни установи за деца.

(2) Установи за згрижување и воспитание на деца се детски градинки и центри за ран детски развој и можат да бидат јавни (државни, општински и на општината во градот Скопје) и приватни.

(3) Згрижување и воспитание на деца може да се организира и остварува и во други  установи и просторни услови, под услови утврдени со овој закон.

Член 41

(1) Постапката за остварување, односно продолжување на правото за заштита на деца  се поведува по поднесено барање на родителот, односно старателот на детето. 

 (2) Барањето за остварување на право за заштита на децата од членот 6 став (1) од овој закон, освен за правото од точката 5, со потребна документација во прилог се поднесува до центарот за социјална работа надлежен за подрачјето на кое подносителот на барањето има живеалиште, а за еднократна парична помош за новороденче и за родителски додаток за дете до центарот надлежен за подрачјето на кое мајката има постојано место на живеење. 

             (3) Центарот за социјална работа ќе ги користи личните податоци на подносителот за потребите на постапката, во согласност со прописите за заштита на личните податоци.

(4) Документацијата (уверенијата, потврдите и друго) за факти за кои органот на државната управа или друг субјект надлежен за решавање води службена евиденција, ќе се смета дека подносителот на барањето ја има поднесено со барањето, доколку надлежниот центар за социјална работа може да ја прибави по службена должност.

 (5) Податоците за фактите, како и соодветна документација за кои службена евиденција води центарот за социјална работа,  службеното лице кое ја води постапката ги обезбедува по службена должност и се смета дека подносителот на барањето ги има поднесено со барањето.

             (6) Начинот на прибавувањето и размената на личните податоци на подносителот на барањето, а кои се потребни во постапката за решавање на барањето се врши во согласност со прописите за заштита на личните податоци.

             (7) Формата и содржината на образецот на барањето и потребната документација за  остварување на правото од ставот (2) на овој член ги пропишува министерот кој раководи со органот на државната управа надлежен за заштита на децата (во натамошниот текст: министерот). 
Член 73 
(1) Во состав на јавна детска градинка, односно детска градинка во приватна сопственост може да се формира центар за ран детски развој со одлука на основачот и под услови утврдени во овој  закон. 

(2) Јавна детска градинка може да се преобрази во јавен центар за ран детски развој, односно детска градинка во приватна сопственост може да се преобрази во приватен центар за ран детски развој со одлука на основачот и под услови утврдени во овој закон.

(3) Јавен  центар за ран детски развој може да се преобрази во јавна детска градинка, односно центар за ран детски развој во приватна сопственост може да се преобрази во приватна детска градинка со одлука на основачот и под услови утврдени во овој закон.

(4) Статусните измени на детските градинки и центрите за ран детски развој се вршат согласно со Законот за установите и овој закон во зависност од формата на правното лице.

(5) При статусна измена од ставот (4) на овој член, новите правни лица повторно  спроведуваат постапки за издавање на решение за вршење на дејност.
Член 100

            (1) Установа за деца може да се основа и да почне со работа, ако:


- е обезбеден потребниот број на деца, согласно со пропишаните стандарди и нормативи за вршење на дејноста,


- се обезбедени соодветни просторни услови, опрема и дидактички средства, согласно со пропишаните стандарди и нормативи за вршење на дејноста,


-  се донесени програми за вршење на дејноста,


- се обезбедени соодветни и стручни и други работници, согласно со пропишаните стандарди и нормативи за вршење на дејноста и


-  се обезбедени потребни финансиски средства.


(2) Одредбите од ставот (1) на овој член се применуваат и во случаите на проширување на програмите за вршење на дејноста на детската градинка/центар за ран детски развој и на детското одморалиште.


(3) Во стандардите и нормативите за вршење на дејноста се утврдуваат и нормативите за исхрана, стандардите за санитарно-хигиенски услови, како и стандарди за потребното работно време за остварување на дејноста (згрижувачката, воспитната и друга дејност за детските градинки/центри за ран детски развој) и критериуми за развиеност на установите. 
            (4) Стандардите и нормативите за вршење на дејноста од ставот (1) на овој член ги пропишува министерот.

Член 102

(1) Установата за деца  може да започне со работа откако министерот ќе утврди дека се исполнети условите утврдени со овој закон и другите прописи и ќе донесе решение за вршење на дејноста. 


(2) Решението од ставот (1) на овој член се донесува врз основа на мислење на комисија составена од три члена, именувани од министерот. 


(3) Комисијата од ставот (2) на овој член врши непосреден увид со цел да утврди дали се исполнети условите од членот 100 од овој закон, врз основа на што изготвува мислење. 


(4) По донесување на решението од ставот (1) на овој член  установата за деца се запишува во соодветниот регистар на Централниот регистар на Република Македонија.

(5) Против решението од ставот (1) на овој член може да се изјави жалба до Државната комисија за одлучување во управна постапка и постапка од работен однос во втор степен.
Член 104  

Важноста на решението за вршење на одредени работи од дејноста престанува, ако: 

            - со одлука на управен орган или со правосилна судска одлука се утврди ништовност на уписот на установата во Централниот регистар на Република Македонија,

            - установата се припои или спои со друга установа или подели на две или повеќе установи,

-  на барање од основачот и

-  други услови утврдени со закон. 

Член 120     

(1) Со јавна установа за деца  раководи директор на  установата, како орган на  раководење.

 (2) За директор на јавна детска градинка/центар за ран детски развој може да биде именувано, односно избрано лице кое покрај општите услови утврдени со закон и условите утврдени во членот 142 од овој закон е со високо образование (со стекнати 240 кредити според ЕКТС или завршен VII1 степен) и ги исполнува условите утврдени во членот 136 од овој закон за воспитувач, за  стручен работник, за стручен соработник, лице со завршен филолошки факултет - наставна студиска програма  и специјалистички студии за предучилишни педагози, правник и економист со високо образование (со стекнати 240 кредити според ЕКТС или завршен VII1) и минимум пет години работно искуство по дипломирањето, поседува еден од меѓународно признати сертификати или уверение за активно познавање на англискиот јазик не постар од пет години ТОЕФЕЛ ИБТ - најмалку 74 бода, ИЕЛТС  (IELTS) - најмалку 6 бода, ИЛЕЦ (ILEC) (Cambridge English: Legal) - најмалку A2 (A2)  ниво, ФЦЕ (FCE) (Cambridge English: First) - положен, БУЛАТС (BULATS) - најмалку 60  бода или АПТИС (АPTIS) - најмалку ниво A2 (A2), има положено психолошки тест и тест  за интегритет и поседува важечка лиценца за директор за установа за деца. 
 (3) За директор на јавно детско одморалиште може да биде именувано, односно избрано лице кое покрај општите услови утврдени со закон и условите утврдени во членот  142 од овој закон има завршено високо образование (со стекнати 240 кредити според ЕКТС или завршен VII1 степен)  и минимум  пет години  работно искуство по дипломирањето, поседува еден од меѓународно признати сертификати или уверение за активно  познавање на англискиот јазик не постар од пет години ТОЕФЕЛ ИБТ - најмалку 74 бода,  ИЕЛТС (IELTS) - најмалку 6 бода, ИЛЕЦ (ILEC) (Cambridge English: Legal) - најмалку A2  (A2) ниво, ФЦЕ (FCE) (Cambridge English: First) - положен, БУЛАТС (BULATS) - најмалку 60 бод или АПТИС (АPTIS) - најмалку ниво A2 (A2), има положено психолошки тест и тест за интегритет и поседува важечка лиценца за директор за установа за деца.

(4) Кандидатот за директор на јавната установа за деца задолжително доставува и програма за работа на јавната установа.

 (5) Директорот на јавна установа за деца основана од Владата го именува и разрешува министерот.

(6) Директорот од ставот (5) на овој член се именува врз основа на јавен оглас.

(7) Јавниот оглас се распишува најдоцна 30 дена пред истекот на мандатот на директорот на јавната установа за деца основана од Владата.

(8) Доколку јавниот оглас не се распише во рокот утврден во ставот (7) на овој член, јавниот оглас го распишува министерството.

(9) Директорот на  јавна детска градинка/јавен центар за ран детски развој го избира  и разрешува градоначалникот на општината  и на  општината во градот Скопје.

(10) Директорот на јавно детско одморалиште основано од општината и градот Скопје го избира и разрешува градоначалникот на општината и на градот Скопје.

(11) Директорот на јавната установа за деца се избира, односно  именува за време од четири години по спроведен јавен оглас за избор, односно именување објавен во три дневни  весници кои се издаваат на целата територија на Република Македонија од кои еден од  весниците што се издаваат на јазикот што го зборуваат најмалку 20% од граѓаните кои  зборуваат службен јазик различен од македонскиот јазик. 
            (12) По истекот на рокот од ставот (11) на овој член истото лице има право на уште еден мандат едноподруго,  а можност за повторен избор, односно именување истото лице има по истекот на  четири години од неговиот последниот избор, односно именување. 

Член 130
(1) Стручен орган во јавна установа за деца е стручен совет. 
(2) Стручниот совет го сочинуваат вработени кои вршат стручна работа и ја остваруваат дејноста во установата и директорот.
(3) Со стручниот совет раководи директорот.
(4) Стручниот совет:
            - утврдува стручни основи за остварување на програмата за работа,
            - дава мислење и предлози до директорот во поглед на организацијата за работа и условите за работа,
            - именува и разрешува претставник на јавната установа за деца во управниот одбор на јавната установа за деца од редот на вработените кои вршат стручни работи и
            - врши и други работи утврдени со статутот.
(5) Во јавната установа за деца може да се формираат и други стручни тела утврдени со статутот на установата.

Член 168 

  (1) Предучилишното воспитување како интегрален дел од системот за згрижување и воспитание на деца од предучилишна возраст се остварува преку годишна програма за работа на установите за деца кои вршат  работи поврзани со  згрижување и воспитување на деца од предучилишна  возраст.

  (2) Годишната програма за работа особено содржи: организација и работно време на градинката, односно на центарот за ран детски развој, програмите на детската градинка, односно на центарот за ран детски развој, распоредување на децата во групи,  работата на директорот и стручните и други работници, соработка со родителите, соработка со воспитно- образовни, спортски, здравствени, културни, научни и други установи, фондации, здруженија, активности за вклучување на децата во градинка, односно во центар за ран детски развој, перманентно стручно усовршување  на вработените, работа на стручните органи и други работи за  остварување на дејноста. 

              (3) Годишната програма за работа се донесува најдоцна до 30 септември во тековната година за наредната година.

 (4) Годишната програма за работа ја подготвуваат стручните органи на правните лица кои вршат дејност во рамките на системот за згрижување и воспитание на деца од предучилишна возраст, врз основа на мислење од советот на родители.  
 (5) Воспитната - образовната работа во детска градинка, односно во центар за ран детски развој  се изведува според програма за рано учење и развој базирана врз Стандарди за рано учење и развој, која ја изготвува Бирото за развој на образованието, а ја донесува министерот. 

               (6) Со програмата за рано учење и развој од ставот (5) на овој член се уредуваат особено теоретските основи и принципи, целите на програмата, примери на активности, очекувани резултати и соработка со родителите.

               (7) Програмата за рано учење и развој од ставот (5) на овој член треба  да е во согласност со развојните капацитети на децата од предучилишна возраст, да се базира врз потребите и интересите за рано учење и развој на децата и да е насочена кон целосно постигнување на развојните потенцијали кај секое дете, вклучувајќи ги и децата со посебни  потреби за рано учење согласно со Стандардите за рано учење и развој. 

 (8) Програмата од ставот (5) на овој член  се менува согласно со резултатите од следењето и вреднувањето на развојните постигнувања кај децата базирани врз Стандардите за рано учење и развој. 
 (9) Во детска градинка и центар за ран детски развој се организираат и други институционални активности за задоволување на специфичните интереси и потреби на детето во насока на јакнење на личноста на детето со развивање на неговите телесни, интелектуални, културни и други способности, кои се остваруваат согласно со посебни програми кои ги донесува директорот на детската градинка по предлог на стручниот тим, а ги одобрува управниот одбор на градинката, односно на центарот за ран детски развој.  

 (10) Институционалните активности од ставот (9) на овој член се специјализирани програми и се реализираат согласно со можностите на установите за деца кои вршат дејност во рамките на системот за згрижување и воспитание на деца од предучилишна возраст и во согласност со потребите и интересите на децата и родителите, како и единиците на локалната самоуправа.

(11) Во јавните детски градинки со цел за унапредување на развојот на личноста на детето, талентот, физичките, креативните и другите способности, задолжително се реализираат програмски активности од областа на културата, издавачката, згрижувачката и воспитната дејност, екологијата, уметноста, здравиот начин на живот, рекреативни и слободни активности и спорт, согласно со програмите од ставот (12) на овој член.

            (12) Програмите од ставот (11) на овој член ги донесува министерот.

            (13) Основачот на приватна детска градинка  може да изготви и своја програма за згрижување и воспитание на деца од предучилишна возраст, која се одобрува од министерот, по претходно прибавено мислење од Бирото за развој на образованието. 

      (14) Кога во приватна детска градинка/центар за ран детски развој воспитно-образовната работа се одвива според посебните педагошки и други принципи и начела Steiner, Decroly, Montessori и друго, министерот дава позитивно мислење, по претходно утврдување на признаеноста на програмата од соодветна меѓународна организација од страна на Бирото за развој на образованието. 
Член 172
(1) Детската градинка/центар за ран детски развој заради зачувување и унапредување на здравјето на децата ја следи дневната здравствена состојба на децата, соработува со установи надлежни за здравствена заштита на децата и спроведува превентивни мерки за заштита на здравјето на децата.


(2) Детската градинка/центар за ран детски развој има обврска во случај на појава на нарушување на нормалната здравствена состојба да го извести родителот на детето, а во случај на поголем број на заболени деца, веднаш да ги извести надлежната здравствена установа и министерството. 
Член 173


(1) Во установа за деца се употребуваат прирачници како воспитно-образовни материјали за реализација на активностите од страна на згрижувачко воспитниот кадар, како и детски списанија кои се во функција на истите активности.

            (2) Припадниците на заедниците кои воспитно-образовните активности ги изведуваат на јазикот на припадниците на другите заедници, употребуваат прирачници и детски списанија  на јазикот на соодветната заедница.


(3) Решение за одобрување и употреба на прирачниците и детските списанија донесува министерот, по претходно мислење на Педагошката служба. 

Член 176
Комисијата од членот 175 од овој закон  е составена  од 13 члена и тоа  од Министерството за труд и социјална политика - четири члена, Министерството за образование и наука - два члена, Министерството за финансии - еден член, Медицинскиот факултет - еден член, Бирото за развој на образованието - два члена и од факултети и институти за општествено-хуманистички науки - три члена. 
Член 177-а

(1) Директори на установи за деца; стручни работници, стручни соработници, воспитувачи и негователи во установи за згрижување и воспитание на деца од предучилишна возраст; физички лица кои вршат одредени работи од дејноста згрижување и воспитание на деца од предучилишна возраст во сопствениот дом и во домот на родителите на детето; лица вработени во агенциите за давање услуги за чување и нега на деца од предучилишна возраст, како и на лица кои се заинтересирани да се вклучат во системот за згрижување и воспитание на деца од предучилишна возраст полагаат стручен испит заради проверка на потребното стручно знаење за вршење на работи од дејноста.

(2) Стручен испит може да полага лице кои ги исполнува следниве услови:

- да има диплома или уверение за завршено соодветно образование согласно со членовите 120 ставови (2) и (3) и 134 ставови (1), (2), (3), (4), (5), (6) и (7) од овој закон,

- да е државјанин на Република Македонија,

- да има лекарско уверение за здравствена состојба,

- да има потврда дека не му е одземено вршењето на родителското право,

- да има потврда дека не му е изречена казна забрана за вршење на професија, дејност

или должност,

- да има потврда дека не му е изречена казна со правосилна судска пресуда со која е осудено за кривично дело за семејно насилство, одземање на малолетно лице, негрижа или злоставување на малолетно лице или родосквернавење, за кривично дело од групата на дела против половата слобода, без оглед на изречената санкција и кај кое, во согласност со закон, е утврдено дискриминаторско однесување и

- да има потврда со правосилна одлука да не му е изречена забрана за вршење на професија, дејност или должност сé додека траат последиците од забраната. 

Член 177-ј

(1) На кандидатите кои го положиле стручниот испит им се издава уверение во рок од 15 дена од денот на завршување на испитот, кое претставува потврда дека кандидатот успешно ја поминал проверката на примената на стручното знаење за стекнување на лиценците од членот 178 ставови (2) точки 1, 2, 3 и 4, (3) и (4) од овој закон.

(2) Формата и содржината на уверението од ставот (1) на овој член ги пропишува министерот.

(3) На барање на кандидатот Комисијата од членот 175 од овој закон го информира за направените грешки во тестот за полагање на стручниот испит, со овозможување непосреден увид во тестот.

(4) Тестовите и практичните примери се користат и се даваат на кандидатот само за време на полагањето на стручниот испит.

(5) Материјалите од одржаните испити, особено хартиените верзии од тестовите и практичните примери за полагање на стручниот испит и специмените за проверка на точноста на одговорите на тестот и практичниот пример, се чуваат во министерството од страна на одговорно лице, член на комисијата.

(6) Министерот формира Комисија за ревизија на одржаните испити, која во својата работа ги користи материјалите од ставот (5) на овој член.

(7) Комисијата од ставот (6) на овој член се состанува најмалку еднаш годишно и врши ревизија на начинот на спроведување на најмалку два испита одржани во тековната година.

(8) Комисијата од ставот (6) на овој член има право да изврши ревизија и на начинот на спроведување на испитите одржани во последните две години до денот на одржувањето на состанокот на комисијата, но не порано од денот на примената на овој закон.

(9) Доколку Комисијата од ставот (6) на овој член утврди нерегуларности во спроведувањето на испитот од страна на поединци во смисла на членот 177-е став (5) од овој закон, предлага одземање на уверението од ставот (1) на овој член.

(10) Комисијата донесува решение за одземање на уверението врз основа на предлогот на Комисијата од ставот (6) на овој член во рок од три дена од приемот на предлогот.

(11) Против решението од ставот (10) на овој член може да се поднесе жалба до министерот во рок од 15 дена од приемот на решението.

Член 191


(1) Цените на услугите што ги  дава јавната установа за деца основана од Владата и износот на надоместок на трошоците за престој во установа за деца што паѓа на товар на родителите чии деца ги користат нивните услуги, ги утврдува министерот.

            (2) Цените на услугите што ги дава јавната установа за деца основана од општината и градот Скопје, односно од општината и општината во градот Скопје и износот на надоместок  на трошоците за престој  во јавната  установа за деца што паѓа на товар на родителите чии деца ги користат нивните услуги, ги утврдува советот на основачот  на предлог на управниот одбор  на јавната установа за деца. 

(3) Основа за уплата на родителите  е цената на програмата во која е вклучено детето.

(4) Со стандардите и нормативите за вршење на дејноста ќе се утврдат нормативи, мерила и критериуми за утврдување на надоместок - цена на услугите на јавната установа за деца.

            (5) Цените на услугите за квалитетот повисок од утврдениот со стандардите и нормативите ги определува установата за деца со претходна согласност на министерот за јавна установа за деца основана од Владата, а советот на општината и на градот Скопје за јавна установа за деца основана од општината и градот Скопје, односно советот на општината и на општината во градот Скопје.

(6) Цените на услугите во приватните установи за деца ги определува основачот.

(7) Цените на услугите кои ги даваат физичките лица кои вршат работи од дејноста згрижување и воспитание на деца како професионална дејност ги определува физичкото лице.

(8) Цените на услугите кои ги даваат  агенциите за давање услуги за чување и нега на деца од предучилишна возраст  ги определува  основачот.

Член 228 
(1) Глоба во износ од 500 до 1.000 евра во денарска противвредност ќе се изрече за прекршок на установа за деца, односно физичко лице кое самостојно врши одредени работи од дејноста згрижување и воспитание на деца како професионална дејност и агенција за давање услуги за чување и нега на деца од предучилишна возраст, ако:
             - организира политичко или верско организирање и дејствување и во установата за деца, односно кај физичкото лице или кај агенцијата се врши злоупотреба на децата од истите побуди, како и се врши психичко или физичко малтретирање, казнување или друго нечовечко постапување или злоупотреба на децата (член 12 ставови (2) и (4)),
            -  остварува програми што не се донесени од надлежниот орган (член 168) ,
            -  остварува програми без прибавено позитивно мислење (членови  168 став (12)  и 95 став (5)), 

            -  остварува програма која не е одобрена од министерот (член 168 став (11)),
            - не соработува со установи од здравствената дејност, односно не постапува по членот 172 став (1) од овој закон,
           - постапи спротивно на одредбата од членот 172 став (2) од овој закон,
           - не достави или не донесе годишна програма за работа (членови 168 и 95),
           - не ги остварува стандардите и нормативите за вршење на дејноста (член 100 став (3)),
           - основа установа за деца без одобрение (член 106),
           - ја наруши основната намена и функција на објектот во периодот на траење на закупот (член 196),
           - започне со работа и врши дејност, а не ги исполнува пропишаните услови, односно ако врши дејност без решение на надлежен орган (член 102),
           - започне со работа без добивање на решение за вршење на одредени работи од дејноста (членови 78 став (3) и 88 став (2)),
           - не извести за престанок на работа на приватната установа (член  113),
           - физичкото лице кое самостојно врши одредени работи од дејноста згрижување и воспитание на деца и агенцијата за давање услуги за чување и нега на деца од предучилишна возраст не води евиденција за корисниците и дадените услуги (членови 89 став (5) алинеја 3 и  79 став (1)),
           - изврши избор на вработени спротивно на условите утврдени со овој закон,
           - не ја води пропишаната евиденција и документација или ја води спротивно на пропишаното (член  195),
          - користи прирачници и детски списанија за кои нема решение за одобрување и употреба (член 173 став (3)), 

            - не ги применува утврдените цени на услуги од надлежен орган (член 191),
            - доставува невистинити податоци, како и незаконски или неправилно ги користи средствата (член 192),
           -  не овозможи вршење на надзор (член 212 став (5)),

           -  не ги извршува наредените мерки и дејствија (член 215) и

           -  не ја почитува забраната за работа на установата за деца, агенцијата за давање услуги за чување и нега на деца од предучилишна возраст  и на   физичко лице кое самостојно врши одредени работи од дејноста згрижување и воспитание на деца како професионална дејност и не преземање на други мерки (член 219).
(2) Глоба во износ од 500 до 1.000  евра во денарска противвредност ќе му се изрече и на раководното лице во установата, односно кај агенцијата за давање услуги за чување и нега на деца од предучилишна возраст  и на  физичко лице кое самостојно врши одредени работи од дејноста згрижување и воспитание на деца како професионална дејност за прекршокот од ставот (1) на овој член.
(3) Глоба во износ од 500 до 1.000  евра во денарска противвредност ќе му се изрече за прекршок на вработено лице во установата, во агенцијата за давање услуги за чување и нега на деца од предучилишна возраст, како и на  физичко лице кое самостојно врши одредени работи од дејноста згрижување и  воспитание на деца како професионална дејност, ако:

- врши психичко или физичко насилство и малтретирање или друго нечовечко постапување или злоупотреба на дете/ца (член 12),
            - ја води евиденцијата и документацијата спротивно на членовите 79, 89 и 195 од овој закон и
            - користи прирачници и детски списанија за кои нема решение за одобрување и употреба (член 173).
(4) Глоба во износ од 500  до 1.000  евра во денарска противвредност ќе му се изрече за прекршок и на директорот на јавната установа за деца ако дозволи исплаќање на средства кои не се утврдени со годишниот финансиски план на установата (член 124).

(5) Глоба во износ од 500  до 1.000  евра во денарска противвредност ќе му се изрече за прекршок  на директорот на јавната установа за деца ако не постапи согласно член 174-а ставови (4) и (5). 
